
Unjárgga gieldda

Sámi giellaplána
2011-2014
ÁLGOSÁTNI

Sámi giellaplána 2011-2014 lea vuosttažettiin oaivvilduvvon galgá  leat Unjárgga gieldda stivrendokumeanta. Ulbmil plánain lea nannet giellaovdáneame, earet eará vai buot doaimmain sáhttit fállat gieldda ássiide bálvalusaid guktui gillii.
Dát plána lea sámi giellaplána ođasmáhtton veršuvdna mii mearriduvvui gielddastivrras 21.06.2000. Mánáidgárddi ja skuvllaid giellaplána mii mearreduvvui gielddastivrras 14.10.2008 – lea maid mielde dán plánas.
Plána lea čállon otná sámegiela dili birra. Dás gávdná maid lágaid, mearrádusaid, bajimus mihttomeriid ja iešguđege doaimmaid mo olahit dáid mihttuid.

Unjárgga gielda gullá sámi hálddašanguvlui, ja danin leage erenoamáš ovddasvástádus ovddidit ja nannet mearrasámi tearpmaid ja suopmana, kultuvrra ja eallinvuogi.
Jus Unjárga maiddái boahtte áiggis galgá leat ealli mearrasámi servodat, gáibiduvvo ahte buot gieldda doaimmat, skuvllat ja mánáidgárddit oktan gieldda ássiin leat diđolaččat iežaset ovddasvástádussii nannen dihte sámi giela.
Nu leage dehálaš ahte buohkat leat mielde ovdánahttimin mearrasámiid giela ja kultuvrra birrasa.
1 VUOIGATVUOĐAT – GEATNEGASVUOĐAT
Unjárgga gielda gullá Sámelága giellanjuolggadusaid hálddašanguvlui. Giellaplána vuođđun lea Sámelága giellanjuolggadusat mat sihkkarastet juohkehažžii ea.ea. dákkár  vuoigatvuođa 

· Sámegillii gulahallat almmolaš orgánaiguin
· Gullat sámegiela almmolaš oktavuođain
· Oažžut oahpahusa sámegielas ja sámegillii 
 Sámeláhka §1-1 čuodjá ná: "Lága ulbmil lea lágidit diliid nu ahte sámi álbmot Norggas sáhttá sihkkarastit ja ovddidit iežaset giela, kultuvrra ja servodateallima."

Sámeláhka  §1-5 čuodjá ná: "Sámegiella ja dárogiella leat ovttaárvosaš gielat. Dat galget leat dássálagaid 3. kapihttala mearrádusaid mielde."

Sámelága § 3-8 Vuoigatvuohta oažžut sámegieloahpahusa  

Juohkehaččas lea vuoigatvuohta oažžut sámegieloahpahusa. Gonagas sáhttá addit dárkileabbo njuolggadusaid dán mearrádusa čađaheami birra. Vuođđoskuvlla ja joatkkaskuvlla sámegiela ja sámegillii oahpaheami várás gustojit vuođđoskuvlalága ja joatkkaoahpahuslága njuolggadusat(oahpahusláhka).
Gielddastivra mearredii ahte skuvlajagi 1992/93 rájes galgá sámegiella leat geatnegas oahppofága olles vuođđoskuvllas.

Sáme mánáid vuoigatvuođat mánáidgárddis

Unjárgga gieldda gielddalaš mánáidgárddiin galgá leat vuođđun sámegiella ja kultuvra gč. ”Mánáidgárdelága” § 2 ja §7, ja gustojeaddji láhkaásahusat ja njuolggadusat, gieldda mearrádusat ja mánáidgárdde plánat.

“Sámegiela máhtolašvuođalokten” doaibmagođii 2006 Unjárgga vuođđoskuvllas. 

Gielddas lea sihke dáro- ja sámegielat mánáidgárdi.

Mánáidgárdde Sámegielossodagat galget duođas leat sámegielagat, gos dušše leat  sámegielhálli bargit. Sámegielossodagat ja dárogielossodagat galget leat  sirrejuvvon, go sámegiella lea oalle rašis dilis.

Sáme mánáidgárdde mánáid mihttomearri: 

· Buot mánáidgárdde mánát galget dovdat sámegiela ja kultuvrra.

Dasa lassin galget buot gieldda doaimmahusat rahkadit sierra doaimmaid mat nannejit ja ovddidit mearrasámi giela iežaset doaibmaplánas.

2 GIELADILÁLAŠVUOHTA OTNE 

Eanáš oassi Unjárgga gieldda ássiin lea sámi duogáš. Badjel bealli sis hállet dahje áddejit sihke sámegiela ja dárogiela. Muhto liikká gullo sámegiella eanemus vuorrasat gearddi gaskkas, sii geat leat badjel 50 jagi. 
Váikkovel sámegiela beroštupmi lassána, de ii leat sámegiella beaivválašgiellan nuoraid gaskkas. Otne leat ain ollu vánhemat geat rahčet dáruiduhttima váikkuhusaid geažil. Dáruiduhttima váikkuhusaid boađus lea maid ahte stuorra oassi ollesolbmuin áddejit, muhto eai hála sámegiela. Váikkovel ii leat dáhkkon formálalaš iskkadeapmi, de árvvoštallat ahte gaskal 60-70 % gieldda álbmogis leat guovttegielagat. Dat mearkkaša ahte sii áddejit ja hállet sihke sámegiela ja dárogiela. Stuorámus oassi guovttegielagiin gávdnat sin gaskkas geat leat badjel 40 jagi ja vuollil 20 jagi.
Loahpageahčen 1970 logu, ja erenoamážit 1980 álggus nuppástuvai sámegiela dilli.  Vuođđoskuvlii mearriduvvui sámegieloahpahus, ja olusat fuomášedje ahte alit ohppui lei sámegielgelbbolašvuohta veahkkin beassat allaskuvllaide.  Oppalaš sámi kultur- morráneapmi, gos sámi musihkka, teáhter, girjjálašvuohta, govvadáidda ja maiddái filbma šattai dábálažžan. Fálaldagat ledje buohkaide fidnemis ja bajidii sámegiela árvvu. Dat dagahii olbmuid válljet sámegiela fas ruovttugiellan. Davvi riikkat dohkkehedje sámi duoji dáiddaduodjin, ja sii guhte hálddašedje dán árbevieru ožžo eanet fuomášumi. Sihke sámi kultuvrra ja sámegiella vásihii positiivvalaš ovdáneami.

Vuođđoealáhusat, dego áidna – ja maid searválagaid eará ealáhusaiguin leat váikkuhan nanosmahttit sámegiela dili min gielddas.  Eará mearrasámiid gielddaid ektui, lea sámegiella nanosmuvvan ja nannen iežas dili; ja erenoamážit oažžut giitit  ealáhusaid nugo boazodoalu, guolásteami ja meahcástallama dan ovddas. 
Sámi giella ja kultuvra lea nannosit náiton oktii. Go mis lea dáhttu nannet ja ovddidit sámi giela, de lea lunddolaš dahkan dan doaimmaid bokte mat leat čatnon sámi kultuvrii. Danin leage lunddolaš ahte Isak Saba Guovddážis maiddái lea váldoovddasvástádus nannet sámi kultuvrra. Livčče lunddolaš guorahallat vejolašvuođa dahkat ISS sámi- ja kulturguovddážin. Otne lea Isak Saba guovddáš, gieldda giellaguovddáš.

2.1 Nana bealit 

· erenoamáš, nana mearrasámi kultuvra ja giella

· gielddabargiid sámegiellagelbbolašvuohta lea oalle buorre 

· sámegielat mánáidgárdi

· sámegiella ja kultuvra buot vuođđoskuvlla ohppiide 

· alla oassi álbmogis áddejit sámegiela, muhto eai hála

· olbmuid gaskkas lea positiiva oaidnu sámegiela ektui 

2.2  Fuones bealit  

· uhcán olbmot geat máhttet čállit sámegiela

· uhcán gieldda hálddahusbargiin máhttet čállit sámegiela

· uhcán bargit  mánáid- ja nuoraid bálvalusas geain lea sámegiel gelbbolašvuohta 

· earret ruovttuin ja skuvllain gávdnojit uhcán arenat gos mánát ja nuorat besset sámástit 

· váilevaš kárten sámegiel tearpmain, máidnasiin ja luđiin mat ain leat gávdnamis  njálmmálaš muitalan árbevieruin
3  SÁMEGIELA ULBMIL UNJÁRGGA GIELDDAS
3.1  Gieldda bajit ulbmil:

· Unjárgga gieldda ulbmil lea nannet sámegiela ja mearrasámi kultuvrra ja identitehta.

3.2  Váldoulbmil: 

· Nannet ja ovddidit sámegiela, kultuvrra ja identitehta/gullevašvuođa Unjárgga gielddas.

· Buot mánáidgárdde- vuođđoskuvlla- ja kulturskuvlla bargit galget hálddašit guktuid gielaid; sámegiela ja dárogiela.

· Sámegiella galgá maid seailut boahtteáiggis ja gullot juohke sajis
· Sámegiella ja dárogiella galgaba leat dásseárvosaččat juohke dásis  gieldda hálddašeamis.

3.3  Oasseulbmil: 

· Gieldda ovddasfástádus lea dáhkidit sámegieloahpahusa kvalitehta ja láhčit dili nu ahte gieldda bargit besset oahppat sámegiela.

· Sámegiella galgá buorránit ollesolbmuid ja mánáid gaskkas.
3.4  Ulbmiljoavkkut:

· Gieldda ássit
· Gieldda bargit
· Mánát ja nuorat
4  Sámedikki guovttegielalašvuođaruhta

Gielddastivra lea mearridan njuolggadusaid mo gielda galgá hálddašit giellaruđaid. Earet eará lea mearriduvvon makkár virggit gáibidit sámegielmáhttu, sihke njálmmálaš ja čálalaš sámegielgelbbolašvuođa.

Ulbmil guovttegielalašvuođaruđaiguin lea gáhttet, nannet, ovddidit  ja ovdánahttit sámegiela almmolaččat.

Buot almmolaš orgánat geasa giellanjuolggadusat gusket, leat geatnegahtton čuovvut njuolggadusaid. Juohke orgána ovddasvástida ahte sis leat bargit geain lea sámegiel gelbbolašvuohta. Sámediggi juolluda jahkásaččat ruđaid gielddaide vai sii buoremus lági mielde čađahit sámelága giellanjuolggadusaid. Sámediggi lea mearridan guovttegielalašvuođaruđaid geavaheami njuolggadusaid.

5 Hástalusat 
Dáruiduhttin lea báidnán Unjárgga servodaga. Stuorra oassi mánáin geat bajás šadde gaskamuddu 60-logu rájes ii leat sámegiella lunddolaš hállangiellan. Mánát geat šadde bajás  60- 70- ja 80 loguin leat odne ieža vánhemat. Máŋggas sis leat massán sámegiela ja dál sii háliidit ahte sin mánát beasašedje oahppat giela. Dát illudahttá ja lea dárbbašlaš vai sámegiella lea ealli giella maiddái boahtteáiggis.  

Vaikko leat almmolaš mearrádusat dahkkon seailluhit giela, nugo sierra giellaláhka jna., de lea sámegiella ain rašis dilis. Sámegiella ii gullo mánáid ja nuoraid gaskkas  beaivválaš doaimmain earret skuvllas, mánáidgárddis ja ruovttus.    

Lassin dábálaš uhkádusaide Unjárggas, nugo eretfárremat, bargguhisvuohta jna., leat maid eará bealit mat áitet sámegiela ovdáneami.

Gieldda hástalus dán dilálašvuođas lea – buot doaimmain ja buot áššiin – diktit Gielddaplána alit ulbmiliid leat vuođđun sámegiela ja –kultuvra áŋgiruššamis. Dasa gusket buot gieldda áŋgiruššamat, investeremat, huksemat ja buot asttuáigedoaimmaid fálaldagat!

6  Plánaáigodaga doaibmabijut
	Strategiijat
	Doaibmabijut
	Áigodat
	Ulbmiljoavku
	Ovddas-fástádus

	Movttidahttit olbmuid hállat sámegiela juohke sajis, ja juohke dilálašvuođas

 – gieldda hálddahusas ja muđui servodagas
	Giellakurssat buohkaide geat háliidit, ja iešguhtege dásis.

Nannet gielddabargiid giella-gelbbolašvuođa.

Nannet sámegiel-gelbbolašvuođa ovttasbargguin Sámi Allaskuvllain 
	2011-

2014
	Gieldda bargit ja ássit
	Isak Saba guovddáš

	Nannet positiivvalaš guottuid sámevuhtii
	Lágidit kurssaid- guovttegielalaš áddejumis
	2011-

2014
	Gieldda bargit 

Eará olbmot
	Isak Saba guovddáš



	Movttidahttit vánhemiid válljet sámegiela  1.giellan mánáidasaset, ja juohkit dieđuid guovttegielalaš bajásšaddama birra
	Vuogit mo rávvet boahttevaš vánhemiid 

Bargovuogit smávvamáná vánhemiidda

Bargovuogit áhkuide ja áddjáide. Máttaráhkuide- ja máttaráddjáide.


	2011-

2014
	Vánhemat geat vurdet máná 

Vánhemat ja ovddasteaddjit  
	Čalbmeeatni/

Jorddamovra

Dearvvaš-vuođadivššár

Mánáidgárdi

	Guovttegielat vuostáiváldin ja telefon-

guovddáš
	Juohke doaimmas galgá leat guovttegielalaš  vuostáiváldin, nu ahte juohkehaš sáhttá hállat sámegiela  oktavuođas gielddain 
	2011 –

2014
	Gieldda ássit 

Eará kundarat 
	Bálvalusossodat

Buot gieldda  doaimmat

	Čalmmustahttit sámegiela
	Addit ruhtadoarjaga priváhta ealáhusdolliide, joavkkuide ja servviide geat háliidit cegget sámegielgalbbaid

Almmuhit sámegiel  kalendara, almmuhit sámegielat girjjiid, prošeavttat, tulkon ja transkriberen
Vuonnamárkanat-

Mearrasámiid márkan
	2011-

2014
	Gieldda ássit

Priváhta ealáhusdoallit

Almmolaš ásahusat


	Isak Saba guovddáš

doaibma-

jođiheaddji

	Giela ja kultur-baserejuvvon gaskkusteapmi
	Rahkadit eanet sámegielarenaid/

báikkiid mánáide ja nuoraide
	2011-

2014
	Gieldda bargit

Gieldda ássit

Mánát ja nuorat


	Isak Saba guovddáš

Mánáidgárdi

Skuvllat

	Geavahit báikkálaš  ”čehpiid”  giellanannen-barggus
	Čohkket, heivehit ja gaskkustit gieldda  tearpmaid, máidnasiid ja luđiid
	2011-

2014
	Álbmot
	Isak Saba guovddáš

	Eanet sámegielat pedagogat mánáidgárddis ja skuvllas
	Bestendoarjja


	2011-

2014
	Sámegielhálli  pedagogat
	Gielddastivra

	Nannet oktasaš barggu gaskal

giela, identitehta ja  kultuvrra 
	Čielggadit galgá go  ISG doaibmat giella- ja kulturguovddášin.
Rahkadit rápporta plánaáigodagas sámegiela dili birra. 
	2011-

2014
	Álbmot

Gielddastivra

Sámediggi
	Isak Saba guovddáš

	Rahkadit eanet 

Sámegielat arenaid


	Ovttas bargat 

ealáhusaiguin
	2011-

2014
	Mánát ja nuorat
	Vuođđoskuvla

Ja 

mánáidgárdi

	Nannet sámegiela geavaheame mánáid ja nuoraid gaskka


	Bargat ovttas skuvllain.

Fállat leaksoveahkki sidjiide geat válljejit sámegiela 1. Giellan. 
	2011-2014
	Mánát ja nuorat
	Isak Saba guovddáš, mánáidgárdi ja skuvllat.

	Kultuvra- ja identitehta ovddidan doaimmat


	Lágidit sámegiel- ja kulturbaserejuvvon doaimmaid.
	2011-2014
	Álbmot
	Isak Saba guovddáš, skuvllat ja mánáidgárdi, searvvit ja lihttot.

	Dahkat sámegielhálliid dihtomielalaččain dehálaš giellaguoddin
	lohkankursa
	2011-2014
	Álbmot
	Isak Saba guovddáš, mánáidgárdi ja skuvllat.


